
5 iyun 2022-ci il, bazar 3
Düzgün strategiya, ardıcıl islahatlar

(əvvəli 1-ci səhifədə)
Beynəlxalq və regional təşkilatlarla 

aparılan ardıcıl iş də Azərbaycanın xa-
rici iqtisadi əlaqələrinin genişlənməsinə 
müsbət təsir göstərib. Nəticədə ötən 
müddət ərzində Azərbaycanın BMT 
və onun qurumları, Avropa İttifaqı, 
İqtisadi Əməkdaşlıq Təşkilatı, İs-
lam Əməkdaşlıq Təşkilatı, Türkdilli 
Dövlətlərin Əməkdaşlıq Şurası, eləcə 
də Dünya Bankı, Beynəlxalq Val-
yuta Fondu, Avropa Yenidənqurma 
və İnkişaf Bankı və s. kimi nüfuzlu 
beynəlxalq institutlarla əlaqələri daha 
da möhkəmlənib.

Azərbaycanın hərtərəfli inkişafı, 
verilən hər bir vədin konkret əməli işdə 
öz təsdiqini tapması xalq-iqtidar birliyini 
daha da möhkəmləndirib, vətəndaşların 
Prezident İlham Əliyevin ətrafında sıx 
birləşməsini gerçəkləşdirib. Dövlət 
başçısının rəhbərliyi ilə reallaşdı-
rılan mükəmməl iqtisadi strategiya 
nəticəsində islahatların davamlılığı 
təmin edilib, iqtisadi inkişaf daha da 
sürətlənib.

Ötən illər ərzində Azərbaycanın 
tərəqqisi ilə bağlı həyata keçirilən 
layihələr bir sıra siyasi dəyişikliklər 
və struktur yenilənmələri ilə müşayiət 
olunub. Bütün bunların fonunda isə 
respublikada siyasi transformasiya 
mühiti getdikcə şəffaflaşıb. Struktur 
və kadr islahatlarının davamlı xa-
rakter alması özünü qabarıq büruzə 
verib. Eyni zamanda, beynəlxalq 
müşahidəçilər tərəfindən də yüksək 
qiymətləndirilən korrupsiya ilə mübarizə 
tədbirləri daha da gücləndirilib, bu 
istiqamətdə dövlət qurumlarının hər bir 
pilləsində şəffaflığın qorunması diqqət 
mərkəzində saxlanılıb. 

Azərbaycan regionlarının dinamik 
inkişafı da daim diqqətdə saxlanılıb. 
Dövlətimizin başçısı bu məsələyə 
hər zaman mühüm önəm verib. Ölkə 
rəhbəri vaxtaşırı rayonlara səfər edib, 
yerlərdə investisiyaların qeyri-neft sek-
toruna, xüsusən də regionların inkişa-
fına yönəldilməsi, əlverişli sahibkarlıq 
və biznes mühitinin formalaşdırılması, 
işsizlik probleminin həlli, bütün bunların 
nəticəsində isə əhalinin həyat şəraitinin 
yaxşılaşdırılması ilə maraqlanıb, qarşı-
ya çıxan çətinliklərin aradan qaldırılma-
sı məqsədilə icra strukturlarına zəruri 
tapşırıq və tövsiyələrini çatdırıb.

İkinci Qarabağ müharibəsində 
Azərbaycan tarixi zəfərə nail olmaqla, 
haqqı, ədaləti, ərazi bütövlüyümüzü 
bərpa etməklə bölgədə yeni reallıq-
lar yaratdı. Başqa sözlə, xalqımızın 
parlaq, möhtəşəm qələbə qazanması 
ölkəmizin siyasi nüfuzunun, iqtisadi-
hərbi qüdrətinin təsdiqinə çevrildi, eyni 
zamanda, regionumuzda tamamilə 
yeni geosiyasi və geoiqtisadi reallıqları 
şərtləndirdi. Bununla da Azərbaycan 
dünyada öz sözü, mövqeyi, müstəqil 
xarici siyasəti olan dövlət imicini daha 
da möhkəmləndirdi. Eyni zamanda, 
Vətən müharibəsində Azərbaycanın 
ədalətli mövqeyinin dost və qardaş 
ölkələr tərəfindən müdafiə edilməsi, 
siyasi və mənəvi dəstək göstərilməsi 
ölkəmizin yeni güc mərkəzləri və 
yeni ittifaqlara qoşulması zərurətini 
meydana çıxardı. Şübhəsiz ki, bu 
reallıq təhlükəsizlik və tərəfdaşlıq 
müstəvisində maraqların koordinasiya 
edilməsi və uzlaşdırılmasından irəli 
gəldi. 

Bugünkü gerçəkliklər qalib ölkəmizin 
sözünün daha kəsərli olmasını, dost 

ölkələrin sayının günbəgün artması-
nı və beynəlxalq hüququn da onun 
yanında olmasını reallaşdırır, respubli-
kamızı regionda sülhün, təhlükəsizliyin, 
açıq, konstruktiv, bərabərhüquqlu 
əməkdaşlığın, sözün əsl mənasında, 
qarantı kimi çıxış edən dövlət kimi 
tanıdır.

Hazırda düşmən tərəfindən 
dağıdılan, tar-mar edilən yaşayış 
sahələrimizdə genişmiqyaslı bərpa-
quruculuq layihələri reallaşdırılır. 
Yüksək sürətlə aparılan tikinti işləri 
ilə Azərbaycan Vətən müharibəsində 
olduğu kimi, Qarabağın bərpasında da 
gücünü bütün dünyaya nümayiş etdirir.

Dövlətimizin başçısının rəhbərliyi 
ilə erməni barbarlığının qurbanı olan 
yaşayış sahələrində hazırda mü-
hüm strateji obyektlər, müəssisələr 
işə salınır, yenilərinin təməli qoyulur, 
yüksək texnologiyaların tətbiqinə start 
verilir, Qarabağ və Şərqi Zəngəzur 
bölgəsinin “yaşıl enerji” zonası-
na çevrilməsi istiqamətində önəmli 
tədbirlər gerçəkləşdirilir. Bütün bunlar 
dövlətimizin başçısının qəsbkardan 
xilas olunan rayonlara səfərləri ilə öz 
təsdiqini tapır.

Azərbaycan Prezidenti İlham 
Əliyev yorulmaz fəaliyyətində bü-
tün bunlarla bərabər, dünyada ciddi 
narahatlıq doğuran hadisələr, kəskin, 
ziddiyyətli dəyişikliklər fonunda qlobal 
öhdəliklərə, sülhə, əmin-amanlığa, 
humanizm dəyərlərinə sadiqliyini 
nümayiş etdirir, sülh və təhlükəsizliyin 
gerçəkləşdirilməsi istiqamətində 
çevik, konstruktiv siyasət yürüdür. Bu, 
dövlət başçımızın regionda sülhü və 
əməkdaşlığı təşviq etməsi barədə konk-
ret mövqeyində də özünü aydın büruzə 

verir və bu istiqamətdə göstərdiyi bütün 
səylər dünyada yüksək dəyərləndirilir, 
beynəlxalq ictimaiyyət tərəfindən 
dəstəklənir.

Prezident İlham Əliyevin Vətən 
müharibəsində əldə edilən parlaq 
qələbədən sonra beynəlxalq ictimaiyyət 
tərəfindən qəbul olunan sülh gündəliyi, 
bu yöndə təşəbbüsləri hazırda Cənubi 
Qafqazda regional inkişaf üçün yeni 
imkanlar yaradıb. Ermənistan isə 
ölkəmizin sülh müqaviləsinin imza-
lanması üçün təklif etdiyi 5 prinsiplə 
razılaşıb və belə bir hal bu respublika-
nın Azərbaycanın sülh və əməkdaşlıq 
çağırışlarına müsbət cavab verməsini 
şərtləndirib. İşğalçı ölkə Azərbaycanın 
sülh çağırışına müsbət yanaşmadan 
başqa yolu qalmadığını, belə təqdirdə 
həm Cənubi Qafqazda sabitliyin 
uzunmüddətli və dayanıqlı olacağını, 
həm də xalqının düşdüyü sosial-iqti-
sadi böhrandan xilas ediləcəyini yaxşı 
anlayıb.

Bütün bunlar Azərbaycanın nə 
qədər sülhsevər bir ölkə olduğunu 
bir daha dünyaya nümayiş etdirir. 
Beləliklə, Azərbaycan bölgədə da-
vamlı sülh və sabitliyin yaranması 
üçün təkcə təşəbbüslə çıxış etmir, 
eyni zamanda, bu məsələdə öz əməli 
töhfəsini verir. Respublikamız hazırda 
da bu istiqamətdə real addımlar atır və 
bölgənin yeni əməkdaşlıq formatının 
yaradılması məqsədilə infrastruk-
tur layihələrinin, xüsusilə Zəngəzur 
dəhlizinin icrasını sürətləndirir.

Bütün dünya Prezident İlham Əliyevi 
sözünə, vədinə sadiq lider kimi tanı-
yır. Dövlətimizin başçısının qətiyyətini 
Ermənistan da yaxşı dərk edir. Ona 
görə də işğalçı ölkə sülh sazişinin im-
zalanmayacağı təqdirdə Azərbaycanın 
da Ermənistanın müstəqilliyinin 
tanınmayacağını dərindən dərk edir. 
Çünki İlham Əliyevin bir müddət bundan 
əvvəl Şuşadakı məlum bəyanatında 
məğlub ölkəyə ünvanlanan sonun-
cu mesajı bunu deməyə əsas verir: 
“Əgər Ermənistan təklif edilən 5 prinsip 
əsasında müzakirələrin keçirilməsini 
qəbul etməsə, onda Ermənistanın 
müstəqilliyini tanımadığımızı rəsmən 
elan edəcəyik. Ermənistan bunun 
nələrə gətirib çıxaracağını yaxşı başa 
düşməlidir. Bu, bəlkə də Ermənistanın 
son şansıdır!”

Azərbaycanın regionda yaratdı-
ğı reallıqlar qlobal miqyasda qəbul 
olunduğundan, ölkəmizin suveren 
hüquqlarına hörmət bəslənildiyindən, 
həmçinin Azərbaycan–Ermənistan 
münasibətlərinin normallaşması, da-
vamlı sülhün əldə olunması prosesinə 
mövcud gerçəkliklər çərçivəsindən 
yanaşıldığından xəbər verir.

Vaqif BAYRAMOV, 
“Xalq qəzeti”

Azərbaycan uzun illər ərzində sabitlik yolu ilə 
gedir. Ölkəmizdə mövcud olan sabitlik Azərbaycan 
xalqının iradəsi ilə təmin edilir. Bizim apardığımız 
siyasət xalq tərəfindən dəstəklənir. Siyasət konk-
ret işlərlə ölçülür. Bizim siyasətimizin təməlində 
konkret işlər, real inkişaf, söz yox, əməl dayanır və 
verilən hər bir söz həyatda öz əksini tapır. 

İlham ƏLİYEV
Azərbaycan Respublikasının Prezidenti

ABŞ Dövlət Departamentinin hesabatında 
Ermənistanın müharibə cinayətləri öz əksini tapıb

Hesabatda, eyni zamanda, xatırladılır 
ki, Azərbaycanın işğalçıdan təmizlənən 
ərazilərinə səfər etmiş diplomatların, 
vətəndaş cəmiyyəti nümayəndələrinin və 
jurnalistlərin sözlərinə görə, Ermənistanın 
nəzarəti altında olarkən bu torpaqlarda 
yüzlərlə abidə, o cümlədən, regionun etnik 
azərbaycanlıların istifadə etdiyi məscidlər, 
ziyarətgahlar talanıb, vandalizmə, 
təhqirlərə məruz qalıb və ya tamamilə 
dağıdılıb.

Sənəddə, həmçinin vətəndaş 
cəmiyyəti nümayəndələrinin, Birləşmiş 
Millətlər Təşkilatı İnkişaf Proqramının və 
Azərbaycan hökumətinin fikrincə, res-
publikamızın azad olunmuş ərazilərinin 
ermənilər tərəfindən geniş şəkildə mina-

lanması şəhər və kəndlərdəki yüzlərlə 
dini obyektin böyük əksəriyyətinə girişi 
qeyri-mümkün edib və o abidələrə dəyən 
ziyanın həcminin müəyyənləşdirilməsini 
mümkünsüzləşdirib. 

Aşkar olunmuş və sənədləşdirilmiş 
ziyanı bir neçə misalla nümayiş etdirmək 
olar. Məsələn, Füzuli rayonundakı 19-cu 
əsrə aid olan Hacı Ələkbər məscidinin 
ermənilər tərəfindən dağıdılması, Ağ-
damdakı Cümə məscidinin üzərində 
erməni dilində qraffiti yazılması və meh-
rabının güllələnməsi vandalizmin əyani 
nümunəsidir. 

Ağdam rayonundakı məzarlıqlar, o 
cümlədən şəhərin Şəhidlər xiyabanı və 
İmarət Qərvənd qəbiristanlığının 18-ci əsrə 

aid müqəddəs və tarixi məqbərələri təhqir 
və talan edilib və ya dağıdılıb. 

Hesabatda daha sonra qeyd olunur ki, 
Şəhidlər xiyabanını ziyarət edən qərb dip-
lomatları tərəfindən bir vaxtlar cəsədlərin 
basdırıldığı çuxurların açıq-aşkar görün-
düyü və qəbiristanlıqda yalnız sınıq baş 
daşılarının qaldığı bildirilib.

Burada onu da qeyd edək ki, 
Ermənistanın müharibə cinayətlərinin 
əhatə dairəsi heç də hesabatda 
göstərilənlərlə məhdudlaşmır. Bu gün 
ermənilərin terror, vandalizm əməlləri 
düşməndən təmizlənən ərazilərimizdə 
açıq-aydın nəzərə çarpır. Başdan-
başa xarabalığa çevrilən şəhər və 
kəndlərimizin acı mənzərəsi ürək ağ-
rıdır. Maddi-mədəniyyət abidələrimizin 
mənimsənilməsi, tarixi-mədəni təyinatına 
uyğun gəlməyən şəkildə istifadə olunma-
sı, məscidlərdə ev heyvanlarının saxla-
nılması, inanc yerlərinin əksər hallarda 
yerlə-yeksan edilməsi, yaşıllıqların məhv 
olunması işğalçının qəddarlığının miqya-
sından xəbər verir. 

İşğaldan azad edilən ərazilərdəki 
dağıntılar Birinci Qarabağ müharibəsindən 
sonrakı dönəmdə törədilib. Əvvəlcə evlərin 
və sosial obyektlərin tikinti materialları, 
dam örtükləri və pəncərələri oğurlanıb, 
daha sonra isə Azərbaycanın mədəni irsi 
dağıdılıb, təbii sərvətləri talan olunub. 
Bütün bunları nəzərdə tutan dövlətimizin 
başçısı çıxışlarının birində deyib: “Bunu 
hansısa başqa planetdən gələn yadplanetli 
yox, erməni edib. Özü də Birinci Qarabağ 
müharibəsi dövründə yox, müharibədən 
sonra, məqsədyönlü şəkildə, barbar kimi, 
vəhşi kimi, vandal kimi, bir-bir evlərin 
kərpiclərini, daşlarını söküb aparıb özləri 

üçün daxmalar tikiblər”.
Ermənilərin yaşayış məntəqələrimizə, 

maddi-mədəni abidələrimizə düşmən 
münasibəti, insanlıqla bir araya sığma-
yan vəhşi əməlləri Qarabağ və Şərqi 
Zəngəzurun demək olar ki, hər qarışında 
diqqət çəkir. 

Ermənistan tərəfindən Birinci Qarabağ 
müharibəsi dövründə törədilən vəhşiliyin 
– çox sayda soydaşımızın işgəncələrlə 
öldürülərək kütləvi məzarlıqlarda basdırıl-
dığı 30 ilə yaxın müddətdə işğal altındakı 
tarixi torpaqlarımız azad olunduqdan 
sonra üzə çıxıb. Şuşa rayonunun Daşaltı, 
Xocavəndin Edilli, Ağdamın Sırxavənd, 
eləcə də Xocalı rayonunun Fərrux kəndləri 
və digər ərazilərdə aparılan müvafiq 
axtarış tədbirləri ilə bu vəhşilik artıq sübuta 
yetirilib. 

Bundan sonra da üzə çıxacağı şübhə 
doğurmayan digər kütləvi məzarlıqlar 
ermənilərin Qarabağda həyata keçirdiyi 
cinayətkar fəaliyyətlərinin göstəricisidir. 
Bütün bu vəhşiliklər beynəlxalq hüqu-
qun norma və prinsiplərinə zidd olmaqla 
yanaşı, haqlı şəkildə ermənilərin müharibə 
cinayəti hesab edilir. 

Əsir və itkin düşmüş, girov götürülmüş 
vətəndaşlarla əlaqədar Dövlət Komissiya-
sında bu il yanvarın 1-nə olan məlumata 
əsasən, Ermənistan Birinci Qarabağ 
müharibəsində itkin düşmüş şəxs kimi qey-
diyyata alınan 3890 nəfərin saxlanılması 
faktını beynəlxalq təşkilatlardan gizlədərək, 
onların sonrakı taleyi barədə indiyə kimi 
məlumat verməyib. 

Prezident İlham Əliyev ayrı-ayrı çıxış-
larında, nüfuzlu beynəlxalq təşkilatların 
tədbirlərində, xarici ölkə rəhbərləri ilə 
söhbətlərində Ermənistan tərəfindən 

törədilən bu vəhşiliyi diqqətə çatdıra-
raq, düşmənin əsir və itkin düşən, girov 
götürülən insanların taleyini gizlətdiyini və 
işğalçının kütləvi məzarlıqların xəritəsini 
verməməsini xüsusi qabardıb.

Ermənistan tərəfindən tarixin 
müxtəlif dönəmlərində çox sayda soy-
daşımız işgəncələrlə öldürülərək kütləvi 
məzarlıqlarda basdırılıb. Yeri gəlmişkən, 
tarixə Xocalı soyqırımı kimi həkk olunan 
qanlı faciədə dinc əhalidən 613 nəfər, o 
cümlədən 63 uşaq, 106 qadın, 70 qoca 
xüsusi amansızlıqla, işgəncələrlə öldürü-
lüb. Erməni faşizmi tərəfindən 1918-ci ildə 
Bakı, Şamaxı, Xaçmaz, Lənkəran, Hacıqa-
bul, Salyan, Zəngəzur, Qarabağ, Naxçıvan 
və digər bölgələrdə də qətliam törədilib. 
Tədqiqatçıların araşdırmalarına əsasən, 
erməni cinayətkarlar tərəfindən həmin vaxt 
təkcə Şamaxı şəhərində təqribən14-16 
min, onun 40 kənd və obasında 6-8 min 
nəfər qətlə yetirilib. O zaman Qubanın 
müsəlman əhalisi də erməni faşizminin 
soyqırımına məruz qalıb. Bu, 2007-ci ildə 
Quba şəhərində tikinti məqsədilə aparı-
lan qazıntılar zamanı aşkar edilən kütləvi 
məzarlıqla sübuta yetirilib.

Özlərini “sivil, mədəni xalq” adlandı-
ran erməni vandalları Qarabağda bü-
tün dağıntıları məqsədli şəkildə həyata 
keçiriblər. Onlar Ermənistan ərazisindəki 
tarixi torpaqlarımızda, Qarabağda və ətraf 
rayonlarda azərbaycanlılara aid tarixi 
mirasları viran qoymaqla azərbaycanlıların 
bu ərazilərdəki mədəni kimliyini itirmək 
məqsədi güdüblər. 

Azərbaycan Prezidenti İlham Əliyev 
bununla bağlı deyib: “Biz işğaldan azad 
edilmiş ərazilərə dərhal müxtəlif ölkələrdən 
olan diplomatların, jurnalistlərin, ictimaiyyət 

nümayəndələrinin səfərlərini təşkil etdik. 
Onlar hamısı şokda idi. Elə biz hamımız 
da. Orada olan hər birimiz, sadəcə, şok 
vəziyyətinə düşürdük. Ona görə ki, biz 
vandalizmin və barbarlığın miqyasını 
bilmirdik. Bu da ermənilərin bütün ideoloji 
konsepsiyasını tamamilə alt-üst edirdi 
ki, guya onlar sivil xalqdır, qədim xalqdır, 
barbar müsəlmanların əhatəsində qalıblar, 
Qafqazda xristianlığın nəticəsi olan nəcib 
xalqdır. Məgər nəcib xalq belə hərəkət edə 
bilərmi?”.

Bəli, “nəcib, sivil, mədəni xalqın” 
nümayəndələri Qarabağ və Şərqi 
Zəngəzur işğalda olduğu dövrdə o 
ərazilərdə qəbirləri dağıdaraq, orada qızıl 
diş axtarır, qəbirüstü daşları sındırıb qonşu 
ölkələrə apararaq satır, məscidləri dağıdır, 
yaxud zyarətgahlarda donuz saxlayırdılar. 
Bütün bu vəhşiliklər barədə Azərbaycan 
rəsmi bəyanatlar versə də, beynəlxalq 
ictimaiyyət tərəfindən susqunluqla qar-
şılanırdı. Hətta bizə elə gəlirdi ki, bu cür 
qəddarlığın törədilməsinə, ermənilərin bu 
cür vəhşiliklərinə heç kim inanmır. Bu, hələ 
bir yana qalsın, UNESCO kimi bir qurum 
Azərbaycanı haqsız yerə erməni maddi-
mədəni irsini məhv etməkdə-vandalizmdə 
təqsirləndirməyə çalışırdı. Lakin işğaldan 
sonra dövlətimizin başçısının tövsiyəsi 
ilə respublikamıza gəlib azad edilən 
ərazilərdə səfərdə olan əcnəbi qonaqlar bi-
zim təkcə tarixi, hüquqi və siyasi cəhətdən 
deyil, həm də insanlıq baxımından nə 
qədər haqlı olduğumuzu gördülər. 

V.BAYRAMOV,  
“Xalq qəzeti”

ABŞ Dövlət Departamentinin dünyada dini etiqad azadlığının 
vəziyyəti ilə bağlı 2021-ci il üçün illik hesabatında Avropa Şurası 
Parlament Assambleyası tərəfindən qəbul edilən “Ermənistan və 
Azərbaycan arasında münaqişənin humanitar nəticələri – Dağlıq 
Qarabağ münaqişəsi” adlı qətnaməyə əsaslanılaraq, vurğulanır ki, 
əvvəllər bu ölkənin dəstəklədiyi separatçıların nəzarətində olan və 
sonradan Azərbaycan tərəfindən azad edilən ərazilərdə törədilən 
dağıntılara, xüsusilə də Ağdam, Füzuli və digər yaşayış sahələrinin 
izlərinin itirilməsinə, talanmasına, habelə son 30 il ərzində mədəni 
irsin istismarına görə Ermənistan məsuliyyət daşıyır.

Azərbaycan–Türkiyə strateji müttəfiqliyi 
bölgədə sülhə və tərəqqiyə xidmət edir

Sevindirici haldır ki, tarixin çətin sınaq 
dövrlərindən keçmiş bu iki dövlətin bir millət 
kimi formalaşmasına, onların arasındakı  
doğma münasibətlərə heç bir qüvvə mane 
ola bilməmişdir. Bu gün isə iki ölkə olan tək 
millətimiz ulu öndər Heydər Əliyevin “Bir millət, 
iki dövlət”, ulu öndər Mustafa Kamal Atatür-
kün “Azərbaycanın sevinci sevincimiz, kədəri 
kədərimizdir” tarixi sözlərinin necə bir sarsıl-
maz həqiqət olduğunu dünyaya təntənə ilə 
nümayiş etdirir. 

Azərbaycan və Türkiyə arasında əlaqələrin 
belə səviyyədə inkişafı təkcə bu dövlətlərin 
yox, həm də regionun ümumi tərəqqisinə, 
sabitliyin bərqərar olunmasına mühüm töhfələr 
verir. Eyni zamanda, Türk dünyasının daha 
sıx şəkildə bir araya gəlməsini şərtləndirən ən 
mühüm amillərdən biri də məhz Azərbaycan 
və Türkiyənin münasibətlərinin inkişafından və 
toparlayıcı rolundan keçir.

Azərbaycan Prezidentiİlham Əliyevin dönə-
dönə dediyi kimi, Türkiyə–Azərbaycan qardaş-
lığı, birliyi xalqlarımız üçün əsas yol və üstün 
tarixi yöndür. Müstəqillik illərində Azərbaycan 
və Türkiyə daim bir-birinə dəstək göstərmişdir. 
Artıq 30 ildən çoxdur ki, ölkələrimiz yax-
şı günlərdə də, çətin anlarda da bir-birinin 
yanındadır. Artıq dünya da görür ki, Türkiyə 

və Azərbaycan bir yerdə inamla addımladıqca 
bölgəmizdə sülh və tərəqqi də möhkəmlənir və 
davamlı olur. 

Dövlət başçısı İlham Əliyevin “TEKNO-
FEST Azərbaycan”təntənəsində söylədiyi 
kimi,  İkinci Qarabağ müharibəsi zamanı 
Türkiyə  Prezidenti Rəcəb Tayyib Ərdoğanın 
müharibənin ilk saatlarında “Azərbaycan 
tək deyil, Türkiyə onun yanındadır” deməsi 
“Azərbaycana əlavə güc verdi, ruh ver-
di, inam verdi”. Türkiyə  Prezidenti Rəcəb 
Tayyib Ərdoğan Bakı festivalından sonrakı 
günlərdə bir daha dünyaya bəyan etdi: “Artıq 
bizə bir “AKINCI” məsafəsində yaxın olan 
can Azərbaycanda “TEKNOFEST” festiva-
lında gənclərimizin “iki dövlət, tək millət, bir 
festival” ruhu ilə qucaqlaşmalarının şahidi 
olduq. Azərbaycanlı qardaşlarımızın 28 May  
Müstəqillik Gününü hər mənada gözqamaşdı-
ran texnologiya festivalı ilə taclandırdıq”.

Qarabağ uğrunda 30 illik  mübarizəmizin 
ən önəmli və çətin anlarında Azərbaycan və 
Türkiyə əvvəlki kimi bir yerdə oldu.

Vətən müharibəsindən sonra Bakının 
erməni işğalından azad edilməsinə həsr 
olunmuş hərbi paradda Türkiyə və Azərbaycan 
hərbçilərinin çiyin-çiyinə Azadlıq meydanına 
fəxri keçid etmələri 2021-ci ildə də Zəfər pa-

radında iki ölkənin dövlət başçılarının birlikdə 
olması sarsılmaz qardaşlığın rəmzi, misilsiz 
birliyin təntənəsi idi.

Tarixi Şuşa Bəyannaməsindən sonra 
rəsmən strateji müttəfiqlik zirvəsinə ucalan 
Türkiyə və Azərbaycan münasibətləri yüksələn 
xətlə inkişaf edir. Bu müttəfiqlik özünü hər 
yerdə göstərir – siyasətdə, iqtisadi əlaqələrdə, 
enerji, nəqliyyat layihələrinin həyata 
keçirilməsində, mədəniyyətdə, təhsildə, ordu 
quruculuğu istiqamətində və s. Artıq hər iki 
ölkə bir-birinin inkişaf və tərəqqisinə əlavə güc 
qataraq dünya miqyasında yeni bir geopolitik 
mərkəzə çevrilir.

Şuşa Bəyannaməsi qardaşlıq əlaqələrimizi 
strateji müttəfiqlik səviyyəsinə çatdırdı. 
Enerjidən mədəniyyətə, müdafiədən ticarət-
iqtisadi və humanitar münasibətlərə qədər 
uzanan geniş bir çevrədə güclü əməkdaşlıq 
qurulur. İkitərəfli əlaqələrimiz təkcə bölgəyə 
deyil, bütün dünyaya nümunə ola biləcək bir 
səviyyəyə çatdı. Şuşa Bəyannaməsində həm 
də müdafiə sənayesi sahəsində ortaq araşdır-
ma və istehsal fəaliyyətlərinin reallaşdırılması 
nəzərdə tutulub.

28 may tarixində Bakıda keçirilən 
“ TEKNOFEST Azərbaycan” aerokosmik və 
texnologiya festivalı da məhz bu istiqamətdə 
müasir texnologiyaların birgə tətqiq və tətbiq 
edilməsinin gələcək nəsillərə aşılanması 
məqsədi daşıyır desək yanılmarıq. Əlbəttə, iki 
dövlət arasında qərarlaşmış bu siyasət bütün  
bölgədə dayanıqlı sülhün təmin olunması, 
etimadın və mehriban qonşuluq əlaqələrinin 
qurulması, inkişafın sürətlənməsi ilə bölgədə 
sabitliyin möhkəmləndirilməsi məqsədi daşıyır.

Əhliman ƏMİRASLANOV, 
Milli Məclisin Azərbaycan–Türkiyə 

parlamentlərarası işçi qrupunun rəhbəri, 
akademik

Müstəqillik illərində Azərbaycanla Türkiyə arasında strateji müttəfiqlik 
səviyyəsinə yüksəlmiş qardaşlıq, dostluq və sıx əməkdaşlıq münasibətləri ha-
zırda özünün ən yüksək və tarixdə heç zaman olmamış qürurverici dövrünü ya-
şayır. İki ölkənin prezidentləri İlham Əliyevin və Rəcəb Tayyib Ərdaoğanın Bakı-
da keçirilən “TEKNOFEST Azərbaycan” aerokosmik və texnologiya festivalında 
verdikləri bəyənatlar yeni dünya nizamında bu birliyin oynadığı önəmli rolu bir 
daha  sübut etdi. 

